
 «Bai neskek eta bai mutilek gaizki tratatzen dugu elkar» 

Ainhoa Saiz, Tratu Onen Aldeko Elkarteko kidea 

Tratu txarrak prebenitzeko tratu onak landu behar direla uste du Ainhoa Saiz psikologoak, eta bide horretan ari da gaztetxoekin lanean 

Asier Azpilikueta 

Iruñea 

Ainhoa Saiz psikologoa eta sexologoa (Iruñea, 1978) Tratu Onen Aldeko Elkarteko kidea da. Elkartekoek ia bi urte eman dituzte barne prestakuntza egiten, eta orain plazara atera dira. Baina urte erdia daramate nerabeekin lanean. 

Bi laranja oso erabiltzen dituzue logotipo gisa. Zergatik? 

Laranja erdiena mito arriskutsua delako. Bikote harreman batean, gure laranjaren erdia kanpoan uzten badugu, nahiko harreman mugatua izango dugu. Mito horren azpian dauden ideiak dira bizitzaren gauzarik inportanteena dela bikotekidea izatea, zure laranja erdia aurkitzea, eta amodioak edozer gauza lortzen ahal duela, eta amodioarengatik edozer gauza egingo genukeela. Eta bi laranja erdiko fusio harreman horretan tratu txarrak izaten badira, zailagoa da horietatik ateratzea, laranja erdiak dependentzia emozionala duelako beste laranja erdiarekiko. 

Zuek, ordea, tratu onetan egiten duzue indarra, eta ez tratu txarretan. Zergatik? 

Gure ustez, arreta tratu onetan jarrita, askoz ere errazagoa da jendea inplikatzea. Izan ere, tratu txarrak pertsona batzuek sufritzen dituzte, baina den-denok inplikatzen gara tratu onetan. Ikerketa batek dio tratu txarren %22 elkarbizitzaren aurretikoak direla. Beraz, ez da alferrikako lana tratu txarrak lehenbiziko bikote harremanetan prebenitzen hastea. Beste ikerketa baten arabera, 18 urte baino gutxiagokoen %11k jasan edo eman ditu tratu txarrak bere bikote harremanetan. Hor bada lanik. 

Nerabeekin hitz egiten duzuenean, tratu txarrak aipatzen dizkiezue? 

Ez. Guk tratu onen aldeko mezua ematen diegu. Tratu txarrak aipatzen badituzu urrutiko jarrera hartzen baitute; batzuek uste dute kontu horrek ez duela beraiekin zerikusirik, eta beste batzuk defentsan hasten zaizkizu. Tratu onen inguruan aritzen bagara, ordea, lasaiago hartzen dute gaia. 

«Bortizkeria bortitza» eta «gaizki tratatzea» ezberdintzen dituzue zuek. Eta bigarrenaz aritzen zarete. Baina bortizkeria bortitzetik gertu dagoen jarrerarik ikusi izan duzue gazteen artean? 

Jelosia, akaso. Eta bestea kontrolatzeko grina. Eta beste pertsona gutxiago dela pentsatzea. Eta umiliazioak; adibidez, hirugarren pertsona bat liluratzen saiatzea, bikotekideari min egiteko. Eta, sexualitateari dagokionez, badira jokaera sexual maskulino eta femenino tipikoak; gaztetxoak beren nortasun sexuala eraikitzen ari baitira, eta, prozesu horretan, haientzat oso garrantzitsua da gauzak argi izatea, eta estereotipoak erabiltzen dituzte horretarako. Eta, tamalez, homosexualitatearen kontrako ideia asko aurkitu ditugu. 

Horiek egoteak geroago tratu txarrak egonen direla erran nahi du? 

Ez, ez du zertan. Horiek egoteak esan nahi du bikote harreman horiek ez direla oso kalitate handikoak. Beste pertsona kontrolatzeko nahiak esaten du hori, batez ere. Non dagoen, norekin dagoen, zertan ari den... Horretan, adibidez, ikusi dugu sakelako telefonoa oso tresna garrantzitsua dela. Badira bikotekideari etengabe deiak egiten dizkiotenak, kontrolatzeko. Okerrena da, deiak jasotzen dituenari galdetuta, horrek esaten dizula besteak hala egiten duela bera asko maite duelako. Ez dute jokabide hori gaizki ikusten. 

Eta zuek erranda ikusten dute? 

Tira, hiru saio besterik ez ditugu ematen, eta hiru saiotan horrelako mitoak aldatzea zaila da. Baina zenbaiten aurpegietan ikusten dugu gogoeta eragiten diegula, teklaren bat jo dugula. Horrek poztasuna sortzen digu. Dena den, zaila da; gurea ez baita, gizartean duten erreferentzia bakarra. 

Gaizki tratatze horiek mutilen ala nesken artean izaten dira? 

Bietan. Bai neskek eta bai mutilek gaizki tratatzen dugu elkar. Bortizkeria fisikoa batez ere gizonezkoek erabiltzen dute. Baina gaizki tratatzeak bietan izaten dira. Adibidez, jelosia oso unibertsala da. 

Gazteen arten ikusi dituzuen iritziak, jarrerak eta jokabideak gizartearen isla bertzerik ez dira, ezta? 

Bai, gaztetxoengan islatzen dira gizarte balioak; handizkatuago, nahi baduzu. Guk kontrako bidean joan nahi dugu, baina zaila da. 

